
సీ. మిన్నక యొకనిపైఁ గన్నులు వొలయించి యరగంట నొకని నెయ్యమునఁ జూచి

     చెన్నార నొకనిపైఁ జిఱునవ్వు చిలికించి యలరుచు నొకనిపైఁ బలుకు వైచి

     యొకని నీ విట రాక యోర్వ రమ్మని పుచ్చి యొకనిఁ గూటంబునఁ నోరఁజేర్చి

     యొకనికిఁ గూరిమి ప్రకటించి నమ్మించి పాటించి యొకనికి బాస చేసి

గీ. తన్నుఁ దా రందఱును జాలఁదగిలి యిచ్చఁ

     దమక తక్కినవయది యని తలఁచుకొనఁగ

     నెవ్వరికిఁ దాను గూర్సక యెల్లభంగి

     ధనమునక కూర్చునది వారవనిత యనఁగ.58

వ. అనుటయు నమ్మందారుం డర్థపాలనున కెట్లు కూర్ప వని యతండు సానురాగుం

     డై తనకుం జెప్పినపలుకులుం జెప్పినఁ జతురిక యతనిఁ జేఁజఱచి నవ్వుచు ని ట్లనియె.
59

క. మ చ్చెక్కింపుదు వానిని, నిచ్చెన యిడి తొలఁగఁ బుచ్చి నెమ్మదితో నే

     మ్రుచ్చిలి క్రిందటి యిండ్లన్, విచ్చలవిడిఁ బిలుచుకొఱకు విటుల నితరులన్.
60

గీ. వాని పిలుపునాఁడు నవరత్నభూషణ, వ్రజముఁ బూను టెల్ల వాఁడు రత్న

     శుద్ధి యెఱిఁగి యెఱుఁగు సొన్నారికపటంబు, గాన వానిఁ దాల్తు వానియొద్ద.
61

క. అనుటయు నది కపటంబై , నను నయ్యెం గాక మంత్రినందనుతో నీ

     వనురాగవిహారంబున, నెనయుట యది కూర్పకుండుటే యబ్జాక్షీ.
62

వ. అని యతఁడు చెప్పిన పలుకులు చెప్పిన విని చతురిక యి ట్లనియె.
63

గీ. వాఁడు ప్రోడగాన వానిచే మెల్లనఁ, గళల నేర్తు నాకుఁ గళలనేర్పు

     గలుగ వానితోడఁ గవయ నొల్లక ప్రొద్దు, జరపుటకును నిదియ వెరవుగాన.
64

క. అనుటయు నది యగుఁ బో నీ, వనురాగాధీనవై పరాలయమునకుం

     జనుటయుఁ గూర్పనివిధమే, యని చెప్పెను దండధారునాలాపంబుల్.
65

వ. చతురిక యిట్లనియె.
66

ఉ. చోరుఁ డొకండు నావిటుఁడు సూడవె యచ్చట వానిమిత్రులన్

     జోరకుసాధనంబులును జూచిన యప్పుడు దండధారుచే

     దారుణదండపాత మగుఁ దథ్యము గావున వాని మద్గృహ

     ద్వారముఁ దూఱనీఁక తలవాకిటి యిండ్లక వోదు నెప్పుడున్.
67

క. బలవంతుఁ డైన మిండఁడు, నిలయములోనున్నవాఁడు నినుఁ గూడక

     యే నిలువంగఁజాల నని చని, పలుమఱుఁ బొరుగిండ్లవాని పచనముఁ దీర్తున్.
68

వ. అనిన నది కార్యార్థకృత్యంబైనను నయ్యెంగాక యిది నిక్కంబు నెయ్యంబు గాదె.

	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

